
మై యున్న దీయేఱు; ననఘాత్మక! మన - మేయెడ దాఁటుద? మెత్తెఱం" గనినఁ

దఱుచుగా మునులెల్ల దాఁటెడుమార్గ - మెఱిఁగిపోదమటంచు నెడదవ్వు పోవఁ1020

గలహంససారసకారండవాది - జలపక్షిరవములు సరి దమ్ముఁ బిలుచు

విధమునఁ జెలఁగంగ వీను లింపార - నధిపుఁ డాలించి, మధ్యాహ్నకాలమున

సిద్ధమునీంద్రసంసేవ్యతీరమును - శుద్ధపుణ్యోదకసుప్రవాహమును

గలిగి నదీతిలకంబై ధరిత్రి - బొలుపారు జాహ్నవి బొడగాంచి, మ్రొక్కి,

“గాధేయ! చూడ నగాధమై తోఁచు - నాధునీరత్నంబు నట దాఁటిపోవఁ

దెరు వింక నెయ్యెది? దెలుపవే" యనిన - "నరనాథ! యట శోణనద ముత్తరించి

మొగి మూఁడుయోజనములు దాఁటి పోవ - నగు నమ్మహానది యందాఁక మనకు

దోయఫలాదులు ద్రోవఁబె" క్కనుచు - నాయేఱు దాఁటి వా రటు పోవుచోటఁ

జెలఁగు సారసగణసేవ్యమై పుణ్య - సలిలమై, యుత్బుల్లజలజమై

మిగుల ఫేనమై, నిత్యగంభీరమై చారు - మీనమై యతిపుణ్యమిళితమై యమరు
1030

గంగాతటంబున ఘనలతాసంఘ - సంగతంబగు సమస్థలమున నిలిచి,

మనుజేంద్రతనయులు మాధ్యాహ్నికంబు - లొనరించి ముదమంది యుచితభోజ్యముల

నోజమై మునిగోష్టి నొప్పుచున్నంత; - రాజన్యతిలక మారామచంద్రుండు

రాజహంసోద్ధూతరాజీవరేణు - రాజీవరాజితరంగత్తరంగ

గంగ నాలోకించి, కౌశికుఁ జూచి - "గంగ యీవసుధ కేక్రమమున వచ్చె?

నేతెఱఁగునఁ బోయె నిట నాకమునకుఁ? - బాతాళమునకు నెబ్భంగిఁ దా నరిగె?

నేచి పారావార మేగతిఁ జొచ్చె? - నేచందమునఁ బుట్టె నిమ్మహాతటిని?

చెప్పవే" యనవుడు శ్రీరాముఁ జూచి - యప్పుణ్యధనుఁడు విశ్వామిత్రుఁ డనియెఁ.

గమనీయకాంతులుగల రూపవతులు - హిమవంతునకుఁ గూఁతు లిరువురు గలరు;

అమరులందఱు గూడి యాగంబుకొఱకు - హిమవంతు వేఁడి యాయిద్దఱిలోన
1040

గురుపుణ్య యగు పెద్దకూఁతురి గంగ - నరుదారఁ గొనిపోయి రట నాకమునకు

నటమీఁదఁ బార్వతియను పిన్నకూఁతుఁ - బటుతపోనిష్టతో బరితృప్తుఁడైన

ఫాలలోచనునకుఁ బత్నిఁగా నిచ్చె - నాలోలలోచన నానగాధిపుఁడు

సురుచిరరుచి గంగ సురలోకములకు - నరిగి తా సురనది యనుపేరఁ బరఁగె;"

నని చెప్పిమునినాథుఁ డవనీశుఁ జూచి - “వినుము వృత్తాంతంబు వెండియు నొకటి,




కౌశికుఁడు కుమారస్వామి జన్మము శ్రీరామునకుఁ దెలుపుట


పార్వతి వరియించి పరమానురక్తి - సార్వకాలంబును జంద్రశేఖరుఁడు

అతిలోకగతిలోలుడై దివ్యవర్ష - శతము దా రతికేళి సలుపుచున్నెడను

గమలాసనుం డాదిగా సర్వసురలు - దమలోన నెంతయుఁ దారు చింతించి

"https://te.wikisource.org/w/index.php?title=పుట:Ranganatha_Ramayanamu.pdf/55&oldid=429402" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 24 డిసెంబరు 2023న 14:30కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

